
Дәрістің негізгі терминдері

Эфир – сөзі грек тілінен аударғанда ауаның жоғарғы қабаты немесе «жоғарғы ауа» деген 
мағына береді. Радио және телебағдарламалар хабар тарату процесінің жиынтығы.

Репортаж – журналистік іс-әрекеттің бір түрі; оқиға орнынан баспа, радио, теледидар арқылы 
берілетін, ішкі және халықаралық өмір оқиғалары туралы ақпарат, әңгіме. Репортаждың басқа 
жанрлардан ерекшелігі – өткен оқиғаны емес, болып жатқан оқиғаны сол бойда баяндайды, 
соны суреттейді.

Фрилансер – формальды жұмыс берушісі жоқ тәуелсіз маман. Ол әртүрлі компанияларға 
немесе әртүрлі тапсырыс берушілерге жұмыс істейді. Бұл қызметтегілердің санатына табысын 
көбейту мақсатында бірнеше жұмысты қатар алып жүретін адамдарды жатқызуға болады.

Комментарий – (лат. commentarius жазбалар, түсіндірме) түсіндірме, түсіндіру. Комментарий 
текстологиямен, бұқаралық ақпарат құралдары, әлеуметтік медиа, әдебиеттану, тарих, эстетика, 
тіл тарихы салаларында жүргізіледі.

Оқиға: студенттік ұйым президентінің мәйіті табылды

2008 жылдың көктем мезгілі еді. Чапел Хиллдағы Солтүстік Каролина университетінің 
студенттері емтихандарына дайындалып жүрген. Бір күні кампус маңайынан бір қыздың 
мәйіті табылғаны туралы жаңалық тарап кетті. Қаза тапқан кісінің кім екенін полиция әлі 
анықтай алмай жатыр еді. Арада бір күн өткенде ғана қаза тапқан адам студенттер ұйымының 
президенті 22 жасар Ив Карсон екені анықталды. Студенттер ұйымы басшысының дәл бұлай 
қастандыққа ұшырауына барша студенттер таңғалды. WHCL атты радиостанция репортері, 
журналистика факультетінің студенті Адам Рьюға университет газетінің басшылығы осы оқиға 
туралы жазуды тапсырды. Адам Ивті бұрыннан жақсы танитын. Адам студенттер ұйымы 
туралы мақала жазған кезде осы Ивтен сұхбат алып, екеуі одан кейін жақсы араласып кеткен. 
Ол Карсонның қазасының себебін тереңнен зерттеу керектігін жақсы түсінді. Бірақ репортер 
ретінде тек ақпарат дайындап беруі тиіс еді. Қазаның себебін, кім өлтіргенін Ивтің досы ретінде 
қатты білгісі келгенімен, журналист ретінде ол тек оқиғаның бер жағын ғана жазып беруі керек. 
Осы екі пікір жас журналистің ойында арпалысып жатты.

Тығырық: эмоцияны тізгіндеу

Досының қазасы ауыр тиген Рьюдың ойы бөлініп, мақала жазуға қаламы жүрмей қойды. 
Дегенмен тапсырманың аты тапсырма. Қайткенде де бейтарап және ешқандай эмоция қоспай 
жазып беру керек. Рьюдің материалы Ивтің қазасы полицияның ресми мәлімдемесіне сүйеніп 
жазылған және бірінші болып жарияланған дүние болды. «Егер ақпарат қате болғанда көпшілікті 
адастырар едік. Өйткені университет қабырғасында болған қылмысқа қатысты көпшілік біздің 
жазғанымызға көбірек сенеді. Біздің Рью өз міндетін мүлтіксіз атқарды», – дейді редакция 
басшылығы.

Рью мақаланың өзегіне полиция қызметкерінің мәлімдемесін негізге ала отырып, бірнеше 
қосымша деталь қосты. Рью ең сенімді деген деректі тәртіп сақшыларынан ғана алуға 
болатынын түсінді. Дегенмен полиция қызметкерінің аты аталмай, жасырын берілуі мақаланың 
сенімділігіне күмән келтіруі мүмкін еді. Радиостанция мен газетте қатар істейтін Рью екі 
жақта да осы іс туралы баяндап, мәселені тереңірек түсіне бастады. Тереңдеген сайын мұнда 
шатастыратын қарама-қайшы мәліметтердің бар екенін көрді. Мәлімдеменің дұрыстығын 
тексеру үшін көп уақыт керек. Ал Рьюдің эфирге шығуына немесе мақаланы жазуына аз ғана 
уақыт берілетін.

Шешім: «мен өз пікірімнен қайтпадым»

Рьюдің өзі де көз жасына ерік берудің аз-ақ алдында тұрды. Бір жағынан досының қайғысы 
кеудесін жарып бара жатса, екінші жағынан тыңдармандарға құрмет көрсетіп, эмоциясына ие 
болуға тырысты. Алайда көпшіліктің ішінде осы қаралы кештен хабар таратқан журналистердің 
әрекетіне қарсылық білдіргендер табылып, бірнешеуі тілшілерге тап берді. Ол журналистердің 
арасында Рью де бар. Эфир кезінде Рьюге бір әйел келіп, студенттердің мазаларын алмай ары 
кетіңдер деп ұрсып та тастады. Онымен қоймай, әлгі әйел тәртіп сақшыларына шағым түсіріп, 
журналистерді шығарып жіберуін сұрады. Дегенмен заң сөзсіз Рьюдің жағында еді. Мұндай 
шараларға емін-еркін қатысуға журналистердің құқығы бар. Сонымен қатар Рью шараға 
келмеген халықтың да осы жерде не болғаны туралы ақпарат алу құқының бар екенін ескеріп, 
эфирге шығу оның журналистік парызы деп санады. Көпшіліктің осы жерден хабар алуы – 
оның бұл жерде өзгелерге кедергі келтіруінен маңызды деп түсінді. Сол үшін Рью өзін сенімді 
ұстады. «Егер мен өзімнің азаматтық және журналистік құқықтарымды білмегенде, шараны 
тастап кетер едім», – дейді Рью. Бір кезде журналистер қаза тапқан қыздың таныстарынан 
пікір ала бастады. Осы кезде Рью қайтыс болған Карсонның досы ретінде пікір білдіруім керек 
пе деген ойға келді. Егер пікір білдіру керек болса, онда Карсонның танысы ретінде ме, әлде 
журналист ретінде ме? Ақырында Рью CNN, Fox News бен CBS арналары тілшілеріне сұхбат 
берді. Сол кезде Рью бір мезгілде дереккөз ретінде де, репортер ретінде де жұмыс істеудің 
қиын екенін түсінді.

Ой құралы: У.Д. Росс пен Сиссела Боктың философиясы

Карсонның қаза тапқанына байланысты мақала жазып, радиодан сөйлей жүріп Рью 
мына философиялық ойларды еске алды. Бірі шотландық философ Уильям Д. Росстың адам 
міндеттері туралы пікірі болса, екіншісі Сиссела Боктың этикасындағы эмпатия мен әлеуметтік 
сенім арасында тепе-теңдік сақтау мәселесі. Рью қос міндет пен қос құндылықтың арасында 
қай жағын таңдарын білмей қалғандай болды. Ол қаза болған қыздың досы ретінде өзге 
журналистерге дереккөз болса, екінші жағынан өзі де осы мәселе туралы мақала жазғаны 
анық. Ол қоғамға өз сезімі мен өзгелердің де сезімін құрметтей отырып ақпарат таратуға 
тиіс болды. Осы тұрғыда көпшіліктің бұл оқиға туралы алған ақпаратының басым көпшілігі 
Рьюдің айтқандары мен жазғандары болды. Рью Карсонды еске алу шарасынан ақпарат 
таратқанда тек журналист ретінде сол жерде болып жатқан оқиғаны хабарлап, адамдардың 
пікірін жұртшылыққа естіртуге міндетті. Өз эмоциясына беріліп, не болмаса тым әсірелеуге 
жол берудің орынсыз екенін білді. Бұл жағдайда ол журналист ретіндегі міндетін орындап 
шықты. Дегенмен досы әрі әдеттегі тілші ретінде ақпарат тарату материалды барынша әсерлі 
және өзге ақпарат құралдарындағы жаңалықтардан ерекше етер еді. Рьюдің жағдайында 
көпшілік пікірінің қамтылуы қаза болған Карсонды қылмыстың құрбаны ретінде емес, жалпы 
адам ретінде көрсетер еді. Жетекшілері мен ұстаздарының айтқанын ескере отырып, Рью 
материалды қалай жазып беруі керек екенін әбден түсінді.

Шешім: қос рөлді қатар ұстау

Рью Карсон қазасы туралы жазған кезде, студент әрі тәжірибесіз фрилансер тілші еді. Еңбек 
жолының алғашқы кезіндегі осы оқиға туралы материал барлық жұмыстарының ішіндегі 
этикалық талаптарға мейлінше сай келгені болды. Осы еңбегі үшін Рьюдің көңіліне қуаныш 
сезімі ұялады. Дегенмен сол уақытқа қайта оралар болса, бүгінгі тәжірибеге сүйене отырып, 
кейбір ұсақ-түйекті басқаша жасар еді. Біріншіден, кейіннен туындаған кейбір қайшылықтарға 
қарамастан, Рьюдің жақын досының қазасын журналист ретінде зерттеуі дұрыс шешім болды. 
Ол журналист ретінде де, Карсонның досы ретінде де оқиғаға ой жүгіртіп, эмоцияға ие болудың 
маңызын түсінді. Дегенмен аптасына жеті күн, күніне жиырма төрт сағат жұмыс істейтін жаңа-

лықтар қызметіндегі журналистердің жеке өмірі мен қызметін араластырмай ұстау мүмкін 
емес еді. Қазір ойлап отырса, осындай кезде де кәсіби журналист ретінде жұмыс істей алғаны 
үлкен ерлік болған екен. «Оқиға болғаннан кейінгі алғашқы кездегі эмоциялық қысымның 
азаюы ойымды жинақтауға мүмкіндік берер еді. Алайда қаралы хабардың әсері бәсеңдеп, 
материалымды дайындап біткенше мен дамыл тауып отыра алмадым. Журналистер де өзге 
адамдар секілді ішкі эмоциясымен арпалысатынын ұмытпау керек», – дейді Рью. Екіншіден, Рью 
шешім қабылдау кезінде журналистік қағидаларды берік ұстанудың маңызын түсінді. Мәселен, 
Карсонды еске алу шарасынан хабар таратқан кезде оны жақтырмаған көпшіліктің айтқанын 
істеп, шараны тастап кетпей, журналистік құқығын пайдалана отырып, сол жерде өзінің кәсіби 
міндеттерін орындап шықты. Сонымен қатар, ол деректерді тексеріп, мәліметтің қай жерден 
алынғанын, оның қаншалықты сенімді екенін тексерудің де маңызды екенін білді. Кей жерде 
дереккөздерін нақтыламай бірер мәліметті кіргізіп жіберсе де, ол деректерге өзі сенімді болды 
және ақпарат алудың басқа көзі болмады. Үшіншіден, Рью журналистика саласының өмір бойы 
ізденіс екенін жақсы біледі. Қазіргі жағдайда әбден ойланып, қабылданған дұрыс шешімнің 
өзі келешектегі екінші бір оқиға үшін жарамсыз болып қалуы мүмкін. Мәселен, өзге ақпарат 
құралдарына қаза тапқан қыздың досы ретінде сұхбат бергенде кез келгеніне келісе бермей, 
таңдап сұхбат беруім керек еді деп ойлады. Журналистердің университеттегі қауіпсіздік 
туралы пікір білдіруін сұрағанда Рью оларға: «Менің пікірімнің ешқандай да әсері жоқ. Біздің 
ойымызбен ешкім санаспайды», – деген. Алайда телеарна продюсерлері сонда да Рьюдің 
пікірін білуге құмартты.

Өзге арналардың журналистеріне пікір беруі оның журналистік мансабына қатер 
төндірмегенімен, бәрібір әріптестеріне дереккөз ретінде сұхбат бергеніне өкінді. «Ұлттық 
арналардың тілшілеріне бір жағынан журналист, бір жағынан Карсонның досы ретінде пікір 
білдіргенім дұрыс болмады», – деген Рью телеарналарға шығу керек болса, тек осы оқиғаны 
жеткізетін репортер ретінде ғана көрінуі керек еді, ал қаза тапқан қыздың досы ретінде пікір 
білдіргені дұрыс болмады. Бұл аталған оқиғадан кейінгі Рьюдің ойлары еді. Алайда тілшілерге 
көмекші дереккөз ретінде пікір білдіруі оған бұл оқиғаның қаншалықты ауыр екенін ұқтыра 
түсті.

Рью өз еңбек жолында кейін де этикалық таңдаулармен бірнеше рет бетпе-бет келді. Сон-
дай кездері студенттік шақтағы осы оқиғада жинаған тәжірибесіне сүйене отырып, барынша 
этикалық дұрыс шешімдер қабылдауға тырысты. Ив Карсонның қазасынан бір аптадан кейін 
тәртіп сақшылары банкоматтағы камераның көмегімен бір күдіктіні қамауға алды. Күдікті 
21 жастағы Дарем атты азамат еді. Алайда Дарем жалғыз болмаған. Оның қасындағы 17 
жастағы сыбайласы да айыпты деп танылып, екеуі өмір бойы бас бостандығынан айырылды. 
Ал Солтүстік Каролина университеті Ивтің қазасынан кейін Ив Карсон атындағы стипендия 
тағайындады.

Егер... көп жағдайларда, әсіресе қылмысқа, төтенше жағдайлар мен табиғи апаттарға 
байланысты ақпараттар тез ескіріп, қаптаған ақпараттың ішінде қайсысы дұрыс екенін 
оқырмандар анықтай алмай жатады. Ал интернеттің дамуымен азаматтық журналистиканың 
ықпалы, сонымен қатар әлеуметтік жазбадағы сансыз жазбалар мен әңгімелер жағдайды 
одан сайын күрделендіріп жібереді. Осындай жағдайларда ресми дереккөздер мәлімдеме 
жасаудан бас тартса, журналист ақиқатты қайдан алуы керек? Ив Карсонның қазасы туралы 
жазу сізге жүктелген болса, әлдебір студент сізге Ивке шабуыл жасаған адамның бірін Ив 
жақсы танығанын айтса, сіз сол ақпаратты материалдың ішіне кіргізер ме едіңіз? Ал бұл 
ақпаратты айтқан адам кампусқа қарайтын полиция қызметкері болса ше? Мәселені одан да 
күрделендіріп көрейік. Ал осы ақпаратты қаланың әр шетіндегі біріне-бірі қатысы жоқ он адам 
Твиттерде жазса ше? Ал сіз осы туралы полиция бөлімшесінен сұрағанда, олар бұл ақпараттың 
жалған екенін айтса? Ал егер сіз осы ақпаратты өзіңіз сенетін бір адамнан естісеңіз, бірақ 
құзіретті мекемелер оны растамаса қайтесіз? Егер әлгі қылмыскерлер өз аттарының ақпарат 
құралдарында көрсетілмеуін қаласа ше? Біреуге сөз берместен бұрын, алдымен не нәрсеге көз 
жеткізуіңіз керек?

Тағы бір оқиғаны қарастырып көрейік: Визуалды әсер – телеарна жұмысының негізгі 
құралы. Полиция қызметкерлерінің Карсонның денесін ашқан кезі таспаға жазылып, 
көпшілікке қолжетімді болу үшін ғаламторға салынды. Бейнеде қыздың жарақатының қалай 

түскені де көрсетілген. Сіз осы бейнетаспаны ақпарат құралына шығарар ма едіңіз? Ақпарат 
құралдары осындай қорқынышты бейнетаспаларды көпшілікке жариялауы керек пе? Ал 
Карсонның мәйітін әлдебір өткінші адам кездейсоқ біреу түсіріп алып сізге жіберсе, ол суретті 
өзіңіз істейтін ақпарат құралына жариялар ма едіңіз? Ал егер суретті кәсіби фототілші түсірген 
болса ше?

АҚШ Ұлттық Фототілшілер Қауымдастығы бұндай жағдайда мынадай кеңес береді: «Кез 
келген нәрсеге құрметпен қараңыз. Жәбірленушілер мен әлеуметтік әлсіз топ өкілдеріне 
қамқорлықпен қарап, олардың мүдделерінің аяққа тапталмауына мән беріңіз. Көпшіліктің осы 
ақпаратқа деген мұқтаждығы болған кезде ғана сондай мәліметтерді жариялаңыз». Сонымен 
қатар, жаңалықтар қызметінің журналистері үшін қай ақпаратты жариялауға міндетті, қай 
ақпаратты жариялауға мұқтаждықтың жоқ екенін ажырата біліңіз.

Қазақстандық журналистердің этикалық парызы жарқын көрініс тапқан мына кейсті 
ұсынсақ.

«Сынған айна» немесе «Мұздағы жұлдыз» оқиғасы
2018 жыл, 19 шілде. Қазақ қоғамы ауыр қазадан дүр сілкінді. 25 жастағы мәнерлеп 

сырғанаудан әлем чемипоны Денис Тен бейтаныстың қолынан қазақ тапты.  Денис Тен 
2013 жылғы әлем чемпионатының күміс жүлдегері. 2014 жылы Сочиде өткен олимпиада 
ойындарында қола медаль алған. 2015 жылғы «Төрт құрлық чемпионатының» (Азия, Америка, 
Австралия, Африка елдері қатысатын жарыс) жеңімпазы болған. Әлем Денис Теннің өліміне 
көңіл айтты. Қазақстанның көптеген қалалары мен ауылдарында спортшының қазасына орай 
аза тұту шараларына миллиондаған халық қатысты. Бұл оқиға әлемдік БАҚ-тың беттеріне 
жарияланған ең ірі қазалы оқиға. 21 шілде – Алматыдағы Балуан Шолақ спорт сарайында 
Денис Теннің жерлеу рәсімі өтті. БАҚ редакциялары, әлеуметтік желі пайдаланушылары 
репортаждар жүргізді. Ең көп комментарий мен репост жасалған ауыр оқиға ел есінде 
қалары анық. Жерлеу рәсіміне қатысқан журналистер, операторлар мен фототілшілер әрекеті, 
өкінішке орай, моральдық қағидаларға қайшы келді. Жаназаға келген халық спортшы мәйіті 
жанында селфи жасау, не фотоға түсуге асықса, операторлар мен фототілшілер мәйітті жер 
қойнына табыстағанша үздіксіз түсірілім жасады. Этикалық қағидаға сай журналистердің, 
операторлардың осы әрекеті дұрыс па? Спортшысын құрметтеген халықтың әрекеті ше? 
Қаншалықты бұл әрекеттерді біз жақтап, не қаралай аламыз? Журналист өзінің қызметінде 
қоғамдық адамгершілік ахуал мүддесі үшін қызмет жасайды делінген кодекстегі ережеге сай 
әрекет жасалды ма?

Дәрісімізде журналист қызметінде бірнеше рөлдің тепе-тең келуі жағдайында таңдау 
дилеммасын сипаттадық. Журналистің қызмет бабындағы өз рөлін, яғни редакция атынан 
әрекет ету жолын таңдауы – кәсіби этиканың ең жоғары стандарты деп санауға негіз бар.

Өзіндік жұмыстар тапсырмалары

1. Телеарнадағы жаңалықтар мен ток-шоулар жүргізушілеріне қойылар талаптар қандай?
2. Сыртқы саясат, денсаулық сақтау саласы мен қылмысқа маманданған журналистер 

осы саланың сарапшы ретінде ток-шоуларда пікір білдіріп жатады. Осы туралы сіздің ойыңыз 
қандай?

3. Өзіңіз жазып жүрген мәселеге қатысты пікір білдіріңіз деп басқа ақпарат құралдары 
қонаққа шақырса, барар ма едіңіз?

4. Өзіңіз ғана жазғыңыз келген мәселені басқа ақпарат құралдарымен бөлісер ме едіңіз?
5. Әлдебір ақпарат құралында жұмыс істейтін журналистің өз жеке блогының болғаны 

қаншалықты орынды?
6. Белгілі бір тақырыпқа қатысты тілші өз блогына басқаша, жұмыс істейтін ақпарат 

құралына басқаша жазуына бола ма?
7. Егер қос материал бір-біріне сілтеме берсе, бұл қаншалықты дұрыс және де журналистің 

өзге бір журналистің блогына қонақ ретінде мақала жазуы қаншалықты орынды?

Бақылау жұмыстары

1. Сіздің ойыңызша, жедел ақпараттардың табиғаты мен сенімді дереккөздердің берген 
мәліметі ақпаратты өзгерте алатынын түсіне ме?

2. Әлеуметтік желілер арқылы сенімді-сенімсіз дереккөздердің жазуымен минут сайын 
шығып отыратын онлайн жаңалықтардың заманында кәсіби журналистиканың маңызы 
қандай?

3. Қарапайым халық кәсіби журналистердің таратқан ақпараты мен әдеттегі адамдардың 
жазған жазбаларының айырмашылықтарын біле ала ма?

4. Кәсіби журналист ретінде сіз жаңалықтар табиғаты мен ақпараттың сенімділігін қалай 
түсіндірер едіңіз?

5. Сіздің ойыңызша, журналистикадағы объективтілік мүмкін нәрсе ме? Жалпы объектив-
тілік керек пе?

6. Объективтіліктің негізгі белгілері қандай?
7. Журналист әрқашан бейтарап және тәуелсіз бола ала ма?
8. Болған оқиғаның әсері журналистің көңіл күйіне әсер етпеуі мүмкін бе?
9. Тепе-теңдік сақтап жазылған мақаланың аудиторияға әсері қандай?

Дереккөздер

